
У М С А М А X

Ҫак кӗнекери сӑвӑсене Илья Тукташ юлашки 
5—бҫулхушшинче ҫырнӑ. Поэт кунта халӑх пурнӑ- 
ҫӗнчи нумай тӗрлӗ темӑсене хускататб, анчах унӑн 
мӗнпур сӑввисене пӗр туйӑм, пӗр шухӑш пӗтӗҫтерсе 
тӑрать.

Ҫурхи тӗпче вӑраинӑ чух,
Хаваслӑ кун шӑраннӑ чух,
Чун савӑнать, чӗре сикет,
Ҫӗршыв ҫинчен юрлас килет,— 

тесе юрлать вӑл „Тӑван Ҫӗршыв“ юрӑра.
Тукташ хамӑрӑн юратнӑ Тӑваи Ҫӗршывӑмӑрпа 

унӑн ирӗклӗ ҫыннисем ҫинчен, пире ҫӗнтерӳпе телей 
патне илсе пыраканаслӑ ҫулпуҫӑмӑр Сталин ҫинчен, 
халӑх ывӑ.т-хӗрӗсен паттӑр ӗҫӗсемпе вӗсен хуйхи- 
суйхи ҫинчен ҫырать, тӗрӗсрех каласан, юрлать.

Тукташ—лирик-юрӑҫӑ. Чӗлхи унӑн—ҫепӗҫ- му- 
зыкӑллӑ чӗ.тхе. Ҫакӑнпа ӗнтӗ вӑл ытти мӗнпур 
чӑваш ноэчӗсенчен палӑрмаллах уйӑрӑлса тӑрать. 
Унӑн поэзине- халӑх пултарулӑхӗн ҫӑлкуҫӗ чӗрӗ 
сӗткен парса тӑрать. Вӑл ҫап.та пулмалла та, 
мӗншӗн тесен чӑн-чӑн поэзи, у.тмуҫҫи аслӑ ҫӗртен 
сӗткен илсе ҫитӗннӗ пекех, халӑх пултарулӑхӗнчен 
вӑй илсе чечеклснет, урӑхла пулсан—типсе хйрса 
ларать.



Илья Семенович Тукташ литературӑра ҫирӗм 
ҫул ытла ӗҫлерӗ ӗнтӗ. Кунта эпир поэтӑи мӗнпур 
ӗҫӗсене пӑхса тухаймӑпӑр. Ку кӗнекене пухнӑ сӑ- 
вӑсем те поэт ҫирӗм ҫул хушшинче мӗи чухлӗ 
ҫырнине мар, вӑл мӗнле пусӑма ӳссе .ҫитнине ҫеҫ 
кӑтартса параҫҫӗ. Поэт халӗ йышӑнса тӑракан пусӑм 
вӑл—шухӑшпа илем тӗлӗшӗнчен чӑннипех те пысӑк 
пусӑм.

Тукташ—ҫитӗнсе ҫитнӗ поэт. Вӑл тивӗҫлӗ шу- 
хӑша тивӗҫлӗ формӑпа калӑплама, нумай тӗрлӗ кӗ- 
вӗ-ҫемӗсемпе ӑстан усӑ курма пӗлет. Ҫавӑнпа^ унӑн 
сӑвви-юррисем ҫӑмӑллӑн вуланаҫҫӗ, юрланаҫҫӗ, ӑспа 
чӗрене ӑшшӑн та нумайлӑхах кӗрсе вырнаҫаҫҫӗ. 
Вӗсем—пуҫра ҫутӑ шухӑш, чӗрере таса туйӑм’ 
вӑратаҫҫӗ.

Пирӗн сӑмах ҫакӑ кӑна, ыттине вулакан хӑй кале

(Аркадий Эсхель.



ХЕВЕЛ
Ҫурхи хӗвел ҫуттӑн курӑнать, 
Пӗтӗм ҫут тӗнчене ӑшӑтать.
Ҫурхи хӗвелрен те хӗлхемлӗрех 
Сталин атте пире ӑшӑтать.
Ентӗ мӗнсем нумай, мӗнсем нумай? 
Хӗвел ҫинче ҫиҫен мерчен нумай. 
Аслӑ Сталин атте сывӑ чухне 
Кашнин чӗрийӗнчех телей нумай.
Колхоз пахчи ҫине кӑрпӑк ҫумӗ, 
Чечек ҫеҫке ҫурни кӑлӑх пулмӗ. 
Хамӑр Сталин атте сывӑ чухне 
Тӗнче ҫути курни кӑлӑх пулмӗ.
Чӗкеҫӗсем карлӑк, ай, тӑрринче, 
Вӗҫевӗсем пӗлӗт хушшинче.
Сталин атте куҫӑм, ай. умӗнче, 
Сӑмахӗсем чӗре ҫумӗнче.



ТЕЛЕИ УТРАВЕ
Эп чуллӑ сӑрт хысакӗнче тӑраттӑм, 
Тӗтреллӗ тинӗсӗн тӳремлӗхӗ ҫине пӑхса. 
Шавлатчӗ ҫеҫ татти-сыпписӗр тинӗс,
Хаяр ҫилтӑвӑлпа асар-писер урса,
Хӗвеллӗ кун ҫути тӑвӑл амакӗнче сӳнетчӗ.
Пӗр шавлӑ тинӗс варринче кӑна, 
Таҫта-таҫта лере, сӗм-инҫетре 
Ҫап-ҫут ҫиҫсе хӑратчӗ ман умра 
Телейпеле ҫут савӑнӑҫ утравӗ.
Ҫав чуллӑ сӑрт хысакӗнче тӑракансем 
Пурте ман пек тӗрексӗр, мӗскӗн этемсемччӗ. 
Пайтах-пайтах телей утрав ҫине пӑхса 
Вӗсем хӗвеллӗ ҫӗршыза куҫма пикеннӗ, 
Анчах хаяр сив тинӗс авӑрӗ, ҫилпе 
Ҫӗкленейсе, пурне те ахрата путарнӑ, 
Телей шыран этемсене асап сунса, ■ 
Чунсем туххичченех чӗр тамӑкра ҫунтарнӑ.



Телейлӗ эп! Ман тӗлӗшрен 
Пӗр харсӑр, паттӑр капитан тӗл пулчӗ. 
Мана вӑл хӑй кнмми ҫине лартса, 
Тамӑкри пек вӗрен хумсем урлах 
Ҫав савӑнӑҫ утрав ҫине илсе ҫитерчӗ. 
Телейлӗ эп!

ҪУЛПУҪ
Ҫил-ҫунатлӑ ӗмӗтпе 
Кунҫула йӗрлерӗмӗр... 
Ҫилӗ вӗрчӗ ҫивӗччӗн, 
Кунӗ иртрӗ тӗксӗмӗн. 
Кӳтсе ҫитнӗ чӗрене 
Пусарма пӗлмерӗмӗр,— 
Пархатарсӑр пурнӑҫран 
Ӑраскал тд писнӗ мӗн... 
Ах эс, ырӑ ӗмӗтӗм, 
Тертлӗ халӑх ӗмӗчӗ!
Ма хупланӑ-ши сана 
Сӑнсӑр ҫумӑр пӗлӗчӗ?

Хӗвелтен те ҫутӑрах 
Телее шырярӑмӑр. 
Хурлӑ пулчӗ кунӑмӑр, 
Тертлӗ пулчӗ ҫулӑмӑр. 
Тӑванпа та тантӑшпа 
Курнӑҫма хӑрарӑмӑр,—



Пурте чук тухмасӑрах 
Чӗр тамӑкра ҫунтӑмӑр. 
Эх, хӑҫан-ши, тӑвансем, 
Кӑвак хуппи уҫӑлӗ, 
Сӗмсӗр пӗлӗт тӳпинче 
Шурӑмпуҫӗ ҫутӑлӗ?

Ҫут хӗвелӗн шевлинчен 
Хурҫӑ хӗҫ шӑратрӑмӑр, 
Ҫитмӗл ҫичӗ чӗлхепе 
Ҫак юрра янратрӑмӑр:
—„Улӑпран та вӑйлӑрах 
Паттӑр ҫын ҫуралтӑрччӗ, 
Ҫутӑ чӑнлӑх ҫулӗпе 
Пире ертсе кайтӑрччӗ! 
Ҫилӗ тулнӑ кӑкӑра 
Яриех уҫасчӗ те 
Вутлӑ ҫиҫӗм чулӗпе 
Чӗрене хӑйрасчӗ тек!“

Ҫӑлтӑр ҫйҫрӗ тӳпере— 
Шурӑмпуҫӑн ҫӑлтӑрӗ, 
Сивӗ к^ҫӑн сӗмлӗхне 
Ҫурса ячӗ ҫурмаран. 
Эпӗр утрӑмӑр вара



Тӑвӑл хыпнӑ ҫул тӑрӑх 
Паттӑр Улӑп чӗннипе 
Чӑмӑртаннӑ ҫарпалан. 
Вут чбреллӗ Сталинпа 
Алла-аллӑн утрӑмӑр, 
Емӗр кӗтнӗ телее 
Унпалан ҫеҫ тупрӑмӑр.

Анлӑ Атӑл сарлака, 
Хумӗсем те шухӑ мӗн, 
Умлӑн-хыҫлӑн палкаса 
Ыткӑнаҫҫӗ тинӗсе. 
Атӑлран та шухӑрах 
Чаплӑ ӗмӗр юхӑмӗ,—- 
Сывлӑм сапрӗ Ҫӗршыва 
Ҫут тумламӑн сирпӗнсе. 
Ой эс, ҫутӑ пурнӑҫӑм, 
Пархатарлӑ ӗмӗрӗм, 
Тавтапуҫ сана, Ҫӗршыв, 
Тавтапуҫ, аннемӗрӗм!

Хӗвелрен те ҫутӑрах 
Ҫулпала утатпӑр халь, 
Аслӑ Сталин аттене 
Тав тӑватпӑр кунсерен.

Унӑн вйЛ ^сӗр ятне 
Юрӑра ь^хтатпӑр халь, 
Вӑл ҫутатнӑ пархатар 
Ӗмӗр сӳнмӗ чӗрере! 
Пурӑн эс, ҫулпуҫӑмӑр, 
Ҫиҫ эс, ҫут хӗвелӗмӗр, 
Сан ятупа ҫак юрра 
Эпӗр кӗвӗлерӗмӗр...



СТАЛИЯ
Хӗвеле тыткӑнран кам хӑтарчӗ, 
Емӗрхи тамӑка ҫӗнтерсе?
Кам-ши вӑл ӗмӗте сыпӑнтарчӗ 
Иксӗлми телейпе ҫӗнетсе?

—Сталин!
Пурнӑҫа ирӗке кам кӑларчӗ,
Кам сыватрӗ этемӗн чунне? 
Кам-ши вӑл иксӗлми пурнӑҫ пачӗ 
Аслӑ халӑхӑн ывӑл-хӗрне?

—Сталин!
Ҫӗршыва мухтава кам кӑларчӗ, 
Кам снплерӗ ун чаплӑ ятне? 
Кам-ши вӑл вилӗме парӑнтарчӗ, 
Ҫӗклесе ҫӗнтерӳ хӑватне?

—Сталин!
Кам ҫитес ӑрусемшӗн ҫул уҫрӗ 
Чи телейлӗ, хӗвеллӗ куна?

Кам-ши вӑл, янкӑр тӑрӑ ҫӑлкуҫ пек 
Тасатса, ҫутатайрӗ чуна?

—Сталин!
Камӑн ячй сӳнми хӗвелтен те 
Ҫутӑрах йӑлкӑшать-ши паян? 
Кам-ши вӑл ылттӑяпа кӗмӗлтен те 
Хаклӑрах кашни ҫыншӑн ялан?

—Сталин!



ПОЛКОВОДЕЦ СТАЛИН
Ҫиҫӗм ҫиҫрӗ, тӑвӑл тухрӗ, 
Аслати кисренчӗ.
Сӑхӑ нимӗҫ шайкӑ пухрӗ,— 
Вӑрҫӑпа ҫӗкленчӗ.
Ман тӑван Ҫӗршыв хускалчӗ, 
Ҫирӗп ун вӑй-халӗ. 
Ҫӗнтермешкӗн шанчӑк пачӗ 
Полководец Сталин.
Пире парти хурҫӑлатрӗ 
Пурнӑҫа кӗмешкӗн, ,
Пире Сталин ҫул кӑтартрӗ 
Вил^ме ҫӗнмешкӗн.
Ирӗк халӑх чура мар тек, 
Ҫирӗп ун вӑй-халӗ.
Сывӑ пултӑр аслӑ парти, 
Полководец Сталин!

<'Кар тӑрса, пӗр ҫын пек эпӗр,] 
Вутлӑ ҫумӑр витӗр,

Тӑшмана шав ҫӗмӗретпӗр,— 
Вилӗмӗ ун ҫитрӗ.
Паттӑр ҫарӑн чаплӑ ячӗ 
Иксӗлми ҫут%лӗ.
Ӑна хурҫӑ хӑват пачӗ 
Полководец Сталин!
Ян-янрать тӑван Мускавӑн 
Юрӑ пек йыхравӗ.
Аслӑ халӑхсен мухтавӗ— 
Парӑнми йӑхра вӑл.
Пирӗн юрӑ—хурҫӑ маршлӑ 
Ҫӗнтерӳ ялавӗ.
Сывӑ пултӑр чаплӑ маршал- 
Полководец Сталин!



ҪЕР-ПАТТАР
Улӑп пек ҫӗкленетман мухтавлӑ Ҫбршывӑм! 
Ҫӗнтерӳ чапӗпе йӑлкӑшать Аслӑ Кун. 
Эй,аннемӗр—Ҫӗршыв!Вӑйхӑватлӑн та сыввӑн 
Алла-алӑн утать сан патвар халӑху.
Тӗнчене ҫутатса хӗлхемленчӗ Октябрь, 
Тӑшмана тустарса вутлӑ тӑвӑлпалан. 
Емӗртен-ӗмӗре вырӑс халӑхӗн чапӗ 
Хӗвел пек йӑлкӑшса ҫиҫсе тӑрӗ ялан.
Вилӗме ҫӗнтерсе чапа тухнӑ Ҫӗр-Паттӑр 
Этемсен телейне хураллать вӗҫӗмрен.
Ун ятне мухтаса халь эпир янрататпӑр 
Пархатар кӑмӑлпа чи таса чӗререн:

—Аслӑ Ҫӗр-Паттӑра 
Вмӗр-ӗмӗр мухтав!

16



ТӐВАН ҪӖРШЫВ
Кӗреке юрри

« » *
Ҫурхи тӗнче вӑраннӑ чух, 
Хаваслӑ кун шӑраннӑ чух,
Чун савӑнать, чӗре сикет, 
Ҫӗ^шыв ҫинчен юрлас килет.
—Тӑван Ҫӗршыв! Тӑван Ҫӗршыв, 
Асран кайми юратнӑ Ҫӗршыв!

Тӑван уй-хир тумланнӑ чух, 
Колхоз тырри хумханнӑ чух,
Чун савӑнать, чӗре сикет,
Тата аван ӗҫлес килет.
—Тӑван Ҫӗршыв, Тӑван Ҫӗршыв, 
Никам ҫӗнми мухтавлӑ Ҫӗршыв!

Тӑвансемпе пӗрлешнӗ чух, 
Тулли креке кӗрленӗ чух.

Чун савӑнать, чӗре сикет,
Пӗрле ӗҫсе-ҫиес килет.
—Тӑван Ҫӗршыв, Тӑван Ҫӗршыв, 
Асран кайми юратнӑ Ҫӗршыв!

Хитре хӗрсем юрланӑ чух,
Питре телей вылянӑ чух,
Чун савӑнать, чӗре сикет,
Нихҫан ватӑла пӗлес килмест,
—Тӑван Ҫӗртныв, Тӑван Ҫӗршыв, 
Телей уҫҫи—юратнӑ Ҫӗршыв.

*  *  *  *

Маттур яшсем ташланӑ чух, 
Сӳнми вӑй-хал ҫӗкленнӗ чух,
Чун савӑнать, чӗре сикет,
Тата маттур пулас килет.
—Тӑван Ҫӗршыв, Тӑван Ҫӗршыв, 
Мухтав сана, юратнӑ Ҫӗршыв!

Ват стариксем юрланӑ чух,
Тулли черкке янранӑ чух,
Чун савӑнать, чӗре сикет,
Татах та нумай пурнас килет.
—Тӑван Ҫӗршыв, Тӑван Ҫӗршыв, 
Тавах сана, мухтавлӑ Ҫӗршыв!

Тӑван Ҫӗршыв мухтавӗпе, 
Юратнӑ Сталин чапӗпе,
Ай ӗҫер-и, ай ҫиер-и,
Виличчен пӗрле ай пурнар-и... 

'-^Тӑван Ҫӗршыв, тӑван Ҫӗршыв, 
Никам ҫӗнми хӑватлӑ Ҫӗршыв!



МУСКАВ
1

Пурнӑҫра телей халаланӑ пек 
Йӑлкӑшса тӑран эс, Мускавӑмӑр! 
Ӗмӗрсен чаппе хавхаланнӑ пек 
Ҫӗкленет санпа вӑй-хӑватӑмӑр.
Сан ҫире ҫап-ҫут Кремль ҫӑлтӑрӗ 
Хӗлхемне сапать, хӗвелпе пӗрех. 
Ленин генийӗ уҫнӑ ҫул тӑрӑх 
Тӳп-тӳрех утма йыхравлать пире.
Ой, Мускавӑмӑр, чыс-мухтавӑмӑр! 
Ҫан ҫирен эпир юрӑ хыврӑмӑр. 
Йывӑр кун ҫитсен, хӗҫ туптарӑмӑр,- 
Паттӑр пул ялав эс, Ҫӗршывӑмӑр.

2
Пӗрре мар иккен ҫнчӗ ют ҫынни 
Иксӗлми чапна санне хапсӑннӑ. 
Пӗрре мар хӑруш вӑрҫӑпа тухса, 
Вӑрхурах этем сана тапӑннӑ.

Оуранланнӑ ҫӗр, хаярланнӑ чун, 
Вутлӑ хӗҫ тытса кар ҫӗкленнӗ Русь. 
Ҫеҫкесем ҫинче хӑварланнӑ юн, 
Чаплӑ кун курма ӳснӗ ҫӗн ӑру.
Ой, Мускавӑмӑр, чыс-мухтавӑм^ӑр,
Эс ҫӗршыв чӗри, хуласен хули! 
Нихйҫан сана юта памӑпӑр,—
Ӗмӗрне ан пул тӑшмансен кулли!

3
•Кӗрлесе тӑран аслати иртсен,
Сар хӗвел шевли тӗтрене сирет. 
Тасалать чӗре. Ялтӑраҫ пит(^ем,— 
Кремльрен Ҫулпуҫ саламлать.пире.
Ой, Мускавӑмӑр, чыс-мухттвӑмӑр, 
Тӑвӑла-ҫиле парӑнмарӑн эс!
Тӑшмана чӑл-пар ҫеҫ тустартӑмӑр, 
Иксӗлми чаппа мухтанан халь эс.
Ой, Мускавӑмӑр, пирӗн чапӑмӑр',
Сан патвар ч'ӗрӳ—паттӑрсен чӗри. 
Пархатарлӑн халь юрра ятӑмӑр,
Ирӗк кун шевли хумхансан вӗрин.

Еҫлӗ кун иртет, канӑҫ каҫ килет, 
Ыранхи куна хапӑллать тӗнче.

Лӑпланать ҫӗршыв. Пӗр этем кӑна 
Тӗлӗрмест иккен, куҫ хупмасть ирччен.
Ӗмӗрсем урлах тинкерсе пӑхса 
Хуралта тӑрать ывӑнми салтак.
Вӑл курать, пӗлет; сӗмсӗр каҫ иртсен 
Ӑшшӑн ялкашӗ ҫутӑ кун татах.
Ой, МуСкавӑмӑр, чыс-мухтавӑмӑр! 

Х;ан чапна сыхлать пурнӑҫ улӑпӗ. 
Кашниех паян сӑмах патӑмӑр 
Чӗрепе пулма ҫиҫӗм чулӗ пек.

Мавзолей ҫинче вӑл тӑрать ялан, 
Саламлать пире ӑшӑ кӑмӑллӑн, 
Нихӑҫан сӳнми аслӑ чӑппала 
Мухтава кӗме сывлӑх суннӑ пек.
Куҫӗпе пӑхсан. кам-ши халь ӑна 
Чӗрине пама хатӗр пулмӗ-ши? 
Тав тӑвать тӗнче Аслӑ Сталина 
Вилӗме ҫӗнме вӑйхал кӳнӗшӗн!
Ой, ҫулпуҫӑмӑр, ҫывӑх тусӑмӑр! 
Сан ҫинчен эпир юрӑ хыврӑмӑр. 
Санпала пӗрле—харӑс, пурсӑмӑр- 
Виличчен пулма тупа турӑмӑр.

Тӗттӗм сирӗлчб. Тул та ҫутӑлчӗ. 
Пӗлӗтре ҫиҫет миллион хӗвел. 
Ҫӗкленсем, чӗрем! Чунӑм, уҫӑлччӗ, 
Ҫӗн куна кӗме тасалса ҫӗнел!
Тӑвӑл иртрӗ халь; иртрӗ тертӗмӗр. 
Шевле*пек ҫиҫет ак Мускавӑмӑр. 
Ӑрусем-йӑхсем! Ӗмӗрсем иртсен 
Паянхи чаппа эсир савӑнӑр!
Ой, эс, пурӑнӑҫ, аслӑ пурӑнӑҫ! 
Ӗмӗрсен чапне манӑҫа ан хыв. 
Юмахри тӗнче майлӑн курӑнӗ 
Ватӑлми Мускав, парӑнми Ҫӗршыв.



ҪЕНТЕРӲ ЮРРИ
Сар хӗвел ҫине пӑхса савӑнӑрГ 
Ҫӗнтерӳ юрри шӑранать ян-ян. 
Ӗмӗрне сӳнми чап мухтавӑмӑр 
Ҫутатса тӑрать тӗнчене паян.
Ҫут тӗнче ҫине пӑхса савӑнӑр! 
Ешерсе выртать ирӗкри Ҫӗршыв. 
Тӑшмана нихҫан пурнӑҫ памӑпӑр, 
Тек ан пултӑр ун шӑршипе марши.
Паттӑрсем ҫине пӑхса савӑнӑр!
Мӑн Уяз кунне саламлаҫ вӗсем. 
Чӗресем тулли пирӗн тавӑмӑр, 
Чыс-салам сире, ҫӗнтерӳҫӗсем.
Сар хӗрсем ҫине пӑхса савӑнӑр! 
Питсенче ҫиҫет кӗтнӗ савӑк кун. 
Хуйхӑ иртрӗ халь, тунсӑхламӑпӑр, 
Вӗресе тӑрать пирӗн ҫамрӑк юн.
Черккесем ҫӗклер Аслӑ Сталиншӑн, 
Ҫулпуҫне паян мухтаса юрлар.

Вилӗме ҫӗнме хӑват панӑшӑн 
Чӗререн ӑна тавтуса пурнар.
Тавтапуҫ сана, ыр Ҫӗршывӑмӑр!
Эс нихҫан пулман гачӗ ют кулли. 
Сан ҫинчен эпир юрӑ хыврӑмӑр, 
Емӗрне сӳнми ҫӗнтерӳ юрри.



КЕТНЕ ХАНА Ю ’ ?И
1.

Хавас кӑмӑлпа хумханать ман чӗре, 
Паян сирбнпе курнӑҫап крекере; 
Ҫурхи хӗвелпе шӑранать аслӑ кун, 
Сӳнми телейпе ҫӗкленет шухӑ чун.

Тулли черкке, ҫап-ҫут черкке, 
Янра алра!

Тӑван Ҫӗршыв хӗвелӗшӗн 
Савнар, юрлар.
Ай-яй-яй-яй—ай,
Ай-яй-яй яй—ай,
Пурнан кунҫул телейӗшӗн 

Савнар!
Мухтав сана, Тӑван Ҫӗршыв, 
Мухтав! Мухтав!
Сан чаплӑ харсӑр халӑхна 
Савать Мускав.
Ай-яй-яй яй—ай,

Ай-яй-яй-яй—ай,
^  Сан паттӑр ывӑлусеие 

Мухтав!
2.

Эпир тарават хӑнасем пулар-и,
Тӑван халӑхпа ӗҫер-и, ҫиер-и?
Сӳнми телее мухтаса юрлар-и, 
Кун-ҫул черккине ҫӳлерех ҫӗклер-и?

Тулли черкке, ҫап-ҫут черкке, 
Янра алра!

Тӑвансемпе пӗрлешнӗ чух 
Юрлар, савнар.
Ай-яй-яй-яй—ай,
Ай-яй-яй-яй—ай,
Кашнин чӗри хаваслӑ чух 

Юрлар!
Мухтав сана, Тӑван Ҫӗршыв, 
Мухтав! Мухтав!
Сан харсӑр чаплӑ халӑхна 
Савать Мускав.
Ай-яй-яй-яй—ай,
Ай яй-яй-яй—ай,
Сан паттӑр ывӑлусене 

Мухтав!

ШАНЧАКЛА ХУРАЛ
1.

Ҫилб ахӑрать-и,
Тӑвӑл ҫывхарать-и,
Аслати кӗрлет-и сӗмсӗр пӗлӗтре— 
ПурСӑмӑр та сыхӑ,
Пурсӑмӑр та хатӗр
Харӑс ҫӗкленмешкӗн кашни сехетре.

Эпӗр хатӗр, пурте сыхӑ, 
Шанчӑклӑ хурал.
Лӑпкӑ пурнӑҫшӑн, ҫӗршывшӑн 
Ҫӗкленет вӑй-хал!

2.
Пурӑямашкӑн ирӗк,
Вӑй-1!4ват та ҫирӗп,
Тӑшман сӑхланаймӗ пирӗн пурнӑҫа. 
Шанчӑклӑн тӑратпӑр,
Ҫӗршыва сыхлатпӑр,
Тӗлӗрмест самант та пирӗн паттӑр Ҫар. 

Эпӗр хатӗр, пурте сыхӑ, 
Шанчӑклӑ хурал.
Лӑпкӑ пурнӑҫшӑн, ҫӗршывшӑн 
Ҫӗкленет вӑй-хал!

3.
Юхтӑр шухӑ юрӑ 
Аслӑ ҫӗршыв тӑрӑх;
Хуларэ, ялта та кашни шахтӑра, 
Ҫӗнтерӳ ялавӗ—
Ҫулпуҫӑмӑр Сталин 
Хурҫӑ пек тӑрать-ҫке аслӑ вахтӑра. 

Эпӗр хатӗр, пурте сыхӑ, 
Шанчӑклӑ хурал.
Лӑпкӑ пурнӑҫшӑн, ҫӗршывшӑн 
Ҫӗкленет вӑй-хал!



АМАРТКАИАК

Ой, эс, шухӑ кайӑкӑм, 
Паттӑр ӑмӑрткайӑкӗ!
Пит ҫӳлте вӗҫетӗн эс, 
Пӗлӗтре ҫиҫетӗн.
Вичкӗк ҫил те ним те мар,. 
Аслати те ним те мар, 
Ярӑнатӑн тӳпере— 
Сутҫанталӑкӑн хуҫи!

Аслӑ Кунӑн хӗвелне,
Санпа ӑмӑртса эпир 
Хуралларӑмӑр ялан 
Чыслӑн та телейлӗн.
Тулчӗ тӑшманӑн шӑпи, 
Ҫитрӗ кӗтнӗ пархатар;
Халӗ хамӑр алӑрах 
Ҫутӑ савӑнӑҫ уҫҫи!

Ой, эс, аслӑ пурнӑҫӑм, 
Пархатарлӑ пурӑнӑҫ!

Паттӑр халӑх чӗрине 
Вӑй-хӑват паратӑн.
Сӑхӑ ӗмӗтлӗ тӑшман 
Ҫыхланаймӗ нихӑҫан. 
Пирӗн чаплӑ Ҫӗршывра 
Явӑнаймӗ тек ҫӑхан.

Кашни канӑҫлӑ кӗтес 
Ҫутӑ чечек ҫурнӑшӑн 
Тав тӑватпӑр ҫулпуҫне 
Ӑшшӑн, тараватлӑн. 
Вутлӑ тӑвӑл хускалсан, 
Кар ҫӗкленӗпӗр самант, 
Кашни пулӑпӑр ун чух 
Ӑмӑрткайӑкпа пӗр тан.

Ой, эс, чаплӑ ӗмӗрӗм, 
Ҫилҫунатлӑ ӗмӗрӗм! 
Кунҫул урлӑ ярӑнса 
Иртсе кайӑн эсӗ. 
Пурнӑҫ панӑ хӑватпа 
Ӑмӑрткайӑк чӗпписем 
Вӗҫсе тухӗҫ йӑваран, 
Тупа тӑвӗҫ хӗвеле.

Ырӑ, чаплӑ ятпала 
Ҫӗн ӗмӗре кӗнӗшӗн 
Аса илӗҫ тен пире.

31



Асапа пӗлмесӗр.
Вара ҫӗнӗ чаппала 
Хурал тӑрӗҫӗ вӗсем 
Пурнӑҫ пӳрнӗ ырлӑхпа 
Сталин панӑ телее!



' АТАЛЕСЕМ АНЛА
Атӑлӗсем анлӑ.шывӗ тӑрӑ,
Урхамаха мӗншӗн шӑварам мар? 
Ҫӗршывӑмӑр аслӑ, пурнӑҫ ирӗк,
Пӗр савӑнса мӗншӗн юрлам мар?
Ларассӑм ҫук ҫыран ай хӗрринче 
Ҫӳлтен кимӗ шусй аниччен. 
Парассӑм ҫук Тӑван ҫӗршывӑма 
Нимле хаяр тӑшман аллине.
Авӑтать-ҫке куккук, юрлать шӑпчӑк 
Хӑмӑшпала хӑях хушшинче. 
Савӑнать-ҫке чунӑм, юрлать чӗрем 
Ырлӑхпала телей хушшинче.
Акӑшӗсем шурӑ, тӑрни кӑвак, 
Мӗншӗн кайӑк тесе калас мар?
Хам ҫуралнӑ Тӑван Ҫӗршывӑма 
Мӗншӗн анне тесе калас мар?
Укӑлчара текех талпиҫен ҫук, 
Пулсассӑн та йӗппи чикес ҫук.

Ман чӗрере текех куҫҫулӗ ҫук, 
Пулсассӑн та хурлӑх витес ҫук.
Укӑлчанӑн тулне кантӑр акрӑм, 
Салакайӑк лармин юрӗчче.
Сирбн умра тӑрса эп юрларӑм, 
Сивӗ сӑмах тивмин юрӗччӗ.
Укӑлчанӑн тулне шур юр ҫумӗ, 
Ҫулсӑр-йӗрсӗр ҫӳрен пӗри пулмӗ. 
Хамӑр Сталин атте сывӑ чухне 
Ӑраскалсӑр ҫӳрен пӗри пулмӗ.



ТУСЕМ
Хӗвел ҫинче телей ҫиҫсе вылянӑ чух 
Эп Кавказра сире тӗлпулнӑччӗ, тусем! 
Кунҫул ҫунаттисем ҫилпе ҫӗкленчӗҫ те 
Аджарире сире каллех пуҫ тайрӑм эп, тусем.
Сӗм инҫетех ӑсатнӑччӗ сире хумсем; 
Тӗтреллӗ тинӗс ыйхӑран вӑранчӗ те 
Хӑватлӑ тӑвӑл ҫеҫ туллашрӗ таврара,— 
Пӗршиксӗрех сире йӗрлерӗм эп вара, тусем.
Хӗвел шевлипеле вылярӗ асамат,
Унтан хура чаршав хупларӗ таврана. 
Ҫӗпре ӑшне путса ҫухалчӗ ҫутӑ кун, 
Ҫапах чӗрем сире шырарӗ ман, тусем.
Мерчен саспа, ҫут уйӑх сирчӗ тӗтрене. 
Сар ҫу тумламӗ пек, саланчӗҫ ҫӑлтӑрсем. 
Шӑлан ҫырли йӗппи йӗплерӗ ӳт-тире,— 
Эп пур-пӗрех сире шырарӑм-ҫке, тусем.
Пӗлӗтелле кармашакан пиксем ҫине 
Чул-ту кӑкри тӑрӑх тапса сикейрӗ рысь.

Шӑмшакӑмхурҫӑ пек! Ҫбклентӗм тӳпенех,- 
Куҫӑмсемпе лӑпкарӑм эп сире, тусем.
Сӑрт аяккисене витет лаштра вӑрман,
Ҫут пӗлӗтрен ҫӳлте вӗҫеҫҫӗ пӗрхӗтсем. 
Мухтавлӑ Атӑл саламне кӳрсе парса, 
Пуҫа кӗрнеклӗн тайрӑм эп сире, тусем.
Йӑваш ҫилпе турат чӗтренине курсан, 
Ӑсхакӑла манне хускатрӗҫ ӗмӗтсем... 
Чечек шӑршипеле чӗрем хӗрсе ҫитсен, 
Сӳнми мухтавӑра ҫӗклерӗм эп, тусем.
Айва ҫеҫки ҫине кӑвак хуппи ӳксе 
Лимон шӑршиллӗ сывлӑм сапнӑ чух, 
Казбек кукша пуҫне чӗркерӗ шур чалма,- 
Варасиртен эпуйрӑлтӑм, тусем...

ЙӖНЕРЛЕ УТНА ЭС, КАЧЧӐ!
Йӗнерле утна эс, каччӑ! 
Урхамах ҫине утлан.
Паттӑрсем паян тухаҫҫӗ 
Ҫӗнтерӳллӗ похода.
Паттӑрсем паян тухаҫҫӗ 
Хӗвеле тупа тума,—
Аслӑ Сталиншӑн, Ҫӗршывшӑн 
Ҫапӑҫса чапа тухма.
Йӗнерле утна эс, каччӑ! 
Урхамах ҫине утлан.
Тусусем сана ӑсатчӑр 
Ҫапӑҫмашкӑн улӑпла...
Йӗнерлерӗ ҫамрӑк каччӑ 
Йӗс таканлӑ ҫӑрхине.
Шурӑ тутӑр сулкалаҫҫӗ 
Тусӗсем халь ун енне:
„Уйрӑлмашкӑн вӑхӑт ҫитрӗ... 
Чыслӑн кӗтӗпӗр сана!“

Урхамахб тапса еикрӗ, 
Ҫил вӗҫтерчӗ тусана...
Пинӗн-пинӗн ыткӑнайрӗҫ 
Вут чӗреллӗ йӗкӗтсем. 
Шурӑмпуҫӗ шупкалайрӗ, 
Кӗренленчӗҫ пӗлӗтсем.
Хурҫӑ шанчӑкӑмӑр хатӗр: 
Аслӑ Сталин хушсанах, 
Паттӑр ҫарӑмӑр аркатӗ 
Пӗтӗм ирсӗр тӑшмана!



АСАТУ
Утлӑн-утлӑн, юланутлӑн 
Йӗкӗтсем иртеҫ хирпе; 
Каччӑсем ҫине салхуллӑн 
Сарӑ хӗр пӑхать ирпе^
Пичӗ нар пекех ун йӑмӑх, 
Чунӗ тунсӑх ҫав тери.
—Эс кама кӗтетӗн, йӑмӑк, 
Камшӑн сан чӗрӳ вӗри?
Сӑмах хушрӗ колхоз хӗрӗ 
Хурланса та именсе:
—„Манӑн пурччӗ кӗмӗл ҫӗрӗ 
Ылттӑн енчӗк тӗпӗнче.
Кӗмӗл ҫӗрӗччӗ—савниҫӗм, 
Ылттӑн енчӗкчӗ чӗрем... 
Ҫамрӑк чунӑмҫӑм телей ҫеҫ 
Ман кӗтетчӗ ӗмӗре.
Вӑхӑт ҫитрӗ—тутӑх ҫирӗ 
Кӗмӗл ҫӗрӗ ҫуттине:

Чун савнишӗн вӑрҫӑ хирӗ 
Хатӗрлет халь парнине...
Сӑхӑ нимӗҫ эсремечӗ 
Татрӗ пирӗн ӗмӗте.
Тавӑру вӗри сехечӗ 
Халь чӗнет кан йӗкӗте!“
Утлӑн утлӑн, юланутлӑн 
Итрӗҫ, кайрӗҫ йӗкӗтсем.
Сар хӗр ҫеҫ тӑрать салхуллӑн 
Хӑйӗн савнине кӗтсе.
Ак маттур та ҫилҫунатлӑ 
Урхамах-ут сиктерсе,
Пӑхаттир пек вӑй-хӑватлӑ 
Каччӑ ҫитрӗ вӗҫтерсе.
Вӗҫсе ҫитрӗ те тӑратрӗ 
Шух чӗреллӗ ҫӑрхине.
Унтан ӑшшӑн та юлташлӑн 
Пӑхрӗ савнӑ хӗр ҫине.
— .Сывӑ пул, ҫурхи чечекӗм, 
Ан кулян та, ан хурлан.
Ман чӗрем, хӗвел пекех хӗм 
Сапалать сана курсан.
Сывӑ пул, ҫурхи чӗкеҫӗм, 
Сывлӑх сун халь эс мана

Ҫутӑ пурнӑҫшӑн, телейшӗн 
Тӗп тумашкӑн тӑшмана.
Выҫӑ кашкӑр кӗтӳ евӗр 
Тек асаймӗ урнӑ ҫар.
Тӑшмана памастпӑр эпӗр 
Хамӑр ирӗк пурнӑҫа.
Вӑр-хура.х юнпа пӗветӗ 
Хӑйӗн ирсӗр шӑпине.
Вара тин телей хӗвелӗ 
Ӑшшӑн пӑхӗ ҫӗр ҫине!*
Тутисем сикленчӗҫ хӗрӗн,
Вӑл тӑрать, куҫне шӑлать. 
Унтан витӗмлӗн, хӗрӳллӗн 
Хӑй тусне ҫапла калать:
—Сывӑ иул, юлташӑм, тусӑм. 
Мӗн сунам-ши эп сана? 
Ҫӗршыва вершук та, пусӑм 
Ан таптат эс тӑшмана.
Вилӗме курсан—ан тар эс, 
Тӑшмана курсан—ан чак. 
Чаплӑ пурнӑҫ пархатарӗ 
Ҫӗнтерӳ т)сан анчах.
Сан юну—ӗҫхалӑх юнӗ,
Сан чӗрӳ—мӗльюн чӗре. 41



Ху вилсен, яту сан юлӗ,
Юлӗ ӗмӗр-Ӗмерех!“
Сывпуллашрӗҫ икӗ тантӑш 
Емӗр-ӗмӗр манмасла.
Хӗр куҫҫуль тӑкмасть пулсан та 
Чунӗ темшӗн тунсӑхлать.
Ушкӑн-ушкӑнӑн иртеҫҫӗ 
Маттурсем мӑн ҫулпала.
Сарӑ хӗр ҫаплах хирте-ҫке 
Шурӑ тутӑр сулкалать...



ШУРА КАВАКАРЧАН
Шурӑ-шурӑ кӑвакарчӑн,
Ма вӗҫетӗн пӗр пӗччен?
Мӗн шыратӑн ирӗн-каҫӑн 
Кӑвак пӗлӗт тӳпинче?
—Ах, вӗҫетӗп эп, йӗретӗп,
Вут ҫунать ман ӑшӑмра; 
Хурчӑка тытса пӗтерчӗ 
Манӑн савнӑ мӑшӑра!—
Шурӑ-шурӑ шур аппаҫӑм,
Ма салхуллӑн эс ларан? 
Куҫӑнтан мерчен куҫҫулӗ 
Ирӗн-каҫӑн юхтаран?
—Ах, ларатӑп эп,.йӗретӗп, 
Вут ҫунать ман ӑшӑмра:
Юнлӑ вӑрҫӑра вӗлерчӗҫ 
Мавӑн савнӑ мӑшӑра!..
Ҫук, ая йӗр-ха, шур аппаҫӑм, 
Ан юхтар ҫут куҫҫульне.

Ҫилҫунат ут йӗнерле те 
Тухса вӗҫ тӑшман ҫине.
Нимӗн шиксӗр, ҫӗнтерӳллӗн 
Ҫапӑҫэсӗ тӑшманпа.
Пуҫне хунӑ мӑшӑрушӑн 
Ҫакӑ пулӗ ыр парне!



ХӖҪ
Суранӑма сыватрӑн эс манне, 
Хӑватлӑ ҫилӗрен шӑратнӑ хӗ.ҫ: 
Пулмарӑм эп усал тӑшман айне,— 
Мухтав сана! Ҫап-ҫутхблхемӗнҫиҫ!
Ан тутӑх эс, нихҫан та ан мӑкал. 
Сана пӑрахмӑп паттӑр алӑмран. 
Этем чунне кисретнӗ тамӑка 
Аркататӑп пӗтӗм вӑйӑм-халӑмран.
Хам хуйхӑма икке касса ҫурса 
Шавах тӑшман ҫине вӗҫтертӗм эп; 
Сӳнми ҫут ҫӑлтӑра тупа туса 
Хама телей патне ҫитертӗм эп.
Вӑй-халӑма ҫӗклерӗн эс манне, 
Вӗри юнпа ҫуса тасатнй хӗҫ. 
Ҫампа пулмастӑп эп тӑшман айне, 
Мухтав сана! Ан тутӑх! Емӗрҫиҫ!

ТЕТЕМ
Шӑратнӑ кӗмӗл пек ҫут пӗлӗте 
Вӗл-вӗл вӗҫет кӑвак ҫилхеллӗ тӗтӗм 
Хумхатрӗ вӑл ӑшри ыр ӗмӗте, 
Салтакӑн кӑмӑлне лӑпкарӗ питӗ.
Ытла та ырӑ эс, тӑван кӗтес!
Чуна уҫать сан ҫӗн кунун хӗведӗ. 
Тем чухлӗ йывӑрлӑх тӳссессӗн те 
Тӑван Ҫӗршывра ҫеҫ эпир телейлӗ.



САПКА ЮРРИ
Сулахайӑн-сылтӑмӑн 
Ҫӑлтӑр куҫ хупать... 
Ҫывӑр, чӗппӗм-ылттӑнӑм, 
Лӑпкӑ ыйхупа!
Каҫӗ килчӗ канӑҫлӑн 
Питӗ инҫерен.
Ӳс, пепкеҫӗм, савнӑҫлӑн, 
Ҫитӗн кунсерен.
Уйӑх пӑхрӗ вӑрттӑн ҫеҫ 
Нӳрӗ ҫӗр ҫине.
Ҫӑлтӑр ӳкрӗ, вӑрхӑнчӗ 
Кӳлӗ хӗррине.
Вӑл ҫӑлтӑра илӗп эп, 
Илӗп, пӳ ҫитсен.
Хӗве чиксе килӗп эп 
Уйӑх сисиччен.
Пӗкечерен ҫакӑпӑр 
Ҫавӑ ҫӑлтӑра.

Пепкеме ҫутаттӑр вӑл 
Й ӑлтӑр-ялтӑрах.
Тяппупала тяп! ту эс,— 
Савӑнтӑр аннӳ.
Ҫӑлтӑр ӳкӗ, тяк! тӑвӗ, 
Эс кӑна ан ӳк.
Ҫывӑр, чӗппӗм-ылттӑнӑм, 
Канлӗ ыйхупа. 
Сулахайӑн-сылтӑмӑн 
Ҫӑлтӑр куҫ хупать...



СЫВЛАМ

Ҫутӑ кӳлӗ хӗррине 
Тантӑш тухрӗ ирхине. 
Лӑпкӑн-лӑпкӑн ҫрл вӗрет те 
Кӗмӗл сывлӑм пӗрхӗнет.

Кӗмӗл сывлӑм пӗрхӗнет,
Сар хӗр чунӗ хӗпӗртет. 
Тусӗнчен ҫыру вӑл илнӗ,— 
Манас ҫук мӗн ӗмӗрте.

Хӗр -кӗтет-ӗҫке ӑна,
Ир те, каҫ та яланах. 
Чӗререн вӑй-хал сунать вӑл 
Ҫӗнтермешкӗи тӑшмана.

Пурнӑҫ тухӗ хуйхӑран, 
Каччӑ килӗ вӑрҫӑран;
Килӗ паттӑр ятпала,
Ҫут хӗвел пек чаппала.

Ҫутӑ кӳлӗ хӗррине 
Сар хӗр тухӗ ирхине; 
Хӑйӗн савнӑ йӗкӗтне 
Кӗтсе илӗ чечекпе.



ХЕВЕЛ ТУХАТЬ

Ахах шевли акса хӗвел тухать, 
Йӑл-йӑл кӑна кулса сар хӗр пӑхать. 
Савнийӗнчен вӑл илнӗ ыр хыпар, 
Ҫампачӗрийӗ ун салхуллӑ мар.

Тек тунсӑхламӗ чун. Сӑмах тату,— 
Ӑна кӗтет тивлетлӗ юрату.

ВИЛӖМЕ ҪӖИТЕРНИ

Хӑруш аманнӑ вӑл... Сывлать аран... 
Куҫа уҫса хупма та вӑйӗ ҫук ун...
Ытла та юн нумай ҫухатнӑран 
Ҫӑлма ним чухле шавчӑк ҫук хирургӑн.

Хирург васкать. Халь вилӗме ҫӗнме 
Секунд 'ҫине шанни кӑна пултарӗ. 
Ҫӗлерӗ сурана. Профеҫҫи тӳсӗмпе 
Чӗре шакканине итле пуҫларӗ.

Сехет шаккать. Боецӑн ҫеҫ чӗри 
Нихҫан сыпӑнмасла тапать вӑрахӑн. 
Ҫамки кӑна тӳсме те ҫук вӗри 
Ик-виҫ хутчен аманнӑ ват салтакӑн.

Этем хакне чухлать хирург: .Часрах... 
Ҫӗраллӑ кубик юн... Васкавлӑн яатлӑр". 
Анчах ним те чӗнме пӗлмест сестра,— 
Ҫӗраллӑ мар, юлман-ҫке пӗр тумлам та1

Анланчӗ ҫамрӑк хӗр. Ашчик ҫунать, 
Ик куҫӗнчен куҫҫуль юхса анас пек. 
—Запас юлман, майор...Эп хам юна 
Юлташӑн пурнӑҫне ҫӑлма парас теп.,

Хаваслӑн ҫӗкленет салтак кӑкри, 
Палатӑна ирхи хӗвел ҫутатрӗ.
Чӗр сывлӑмпа тӑван ҫӗршыв тӑпри 
Хӑват илсе пин-пин чечек ҫуратрӗ.



КАНТАР КЕВВИСЕМ
(Кӗвӗлемен сӑвӑгеи)

Хӗвел ташши

Тата ӑҫта пур-ши кун пек тивлетлӗ кӗтес? 
Тата ӑҫта тупма пулать-ши кун пек ҫап- 
ҫут сенкер тӳпе? Татэ ӑҫта курма пулать- 
ши кунти пек пин-пин хӗлхемпе ҫиҫсе тӑ- 
ракан хӗвеле?

Ҫуркунне, ҫуркунне! Пурнӑҫпа тараватлӑх 
илсе ҫитертӗн эс тӑшманран тасалнӑ каш- 
ни ҫурт умнех!

Хӗлӗхленчӗҫ' сӗтлӗ-ҫулӑ ҫутҫанталӑк ку- 
нӗсем. Ҫурхи хӗвел юхтарчӗ ирӗклӗ ҫӗр- 
шывӑмӑр ҫине хӑйӗн кӗввине. Чӗрӗ хунав- 
сем кӑларса, каллех пурнӑҫ ҫӗкленчӗ ҫӑлӑ- 
нӑҫне тупнӑ ӑшӑ кӑнтӑрта.

Эп кашни ир, кашни каҫМускав сассине 
итлетӗп. Пин-пин ҫӑлтӑрсемпе ҫутӑлса, са- 
ламлать тӑван столица хӑйӗн паттӑр ывӑлӗ- 
сене. Савӑнӑҫпа пархатарлӑх кӳрет темиҫе- 
пин ҫухрӑм урлах каҫхи шӑпл; хумхат- 
са килекен сасӑ манӑн чӗреме

Хӗвел ташлать.
. Вунӑ хутытларах хутшӑнчӗ кӑвак сухаллӑ 
мучин иксӗлме пуҫланӑ вӑй-хӑвачӗ. Юман 
кӗреш пек пӗренене пӗччен ҫӗклесе хучӗ 
вӑл кӑмрӑкпа кӗл вырӑнне ҫӗнӗрен ҫӗкленсе 
ларнӑ пысӑк керменӗн юлашки йӳнӗ ҫине. 
Кӗреҫесемпе витресем йӑтса, хӗвелтен те 
иртерех тухса кайрӗҫ хӗрлӗ питлӗ хӗрӗ- 
сем колхоз пахчине шӑварма, ҫимӗҫ 
йывӑҫҫисене йывӑр суранран сыватма.

Ҫитмӗл ҫулхи асаннен пукан пек ҫеҫ мӑ- 
нукки хӑйӗнчен пысӑк чула йӑвантарасшӑн 
тӗрмешет. Пысӑк ҫын вырӑннех картать 
имӗш вӑл хӑйне,—ҫаннисене чавса таранах 
тавӑрнӑ.

Термеклеа, термеклен, печӗкҫӗулӑп чӗп- 
пи! Ӳссе ҫитсен, аҫу пекех паттӑр пулӑн, ал- 
лунти ҫӑкӑр тӑвара нихӑҫанта ҫиче ютран 
килне харампыртӑмшана туртса илме памӑн!

Вӑштӑр кӑна вӑштӑр вӗрсе иртет Тӑван 
ҫӗршыв тӑрӑх хаваслӑ ҫил ҫурхи хумгем 
ҫинче, пурҫӑн ҫилхисене вСҫтерсе.

Уҫҫӑнтарах версемччӗ, ҫунатлӑ ҫилӗм!
Тӑван ҫӗршывӑн кашни кӗтессинех та- 

раватлӑх илсе кил!

Тул ҫутӑлать
Кам-ши, кам-ши тӑкса янӑ- кӗмӗл хумлӑ 

тинӗсе ҫакӑн чухлӗ ҫӑлтӑрсем?
Мӗншӗн шутламаҫҫӗ-ши пуҫтармашкӑн 

вӗсене пӗве ҫитнӗ сар хӗрсеы?
Кашни ҫӑлтӑр чун юратнӑ йӗкӗте парнеле- 

ме юрӗччӗ. Унӑн паттӑр кӑкрине илемлетсе 
тӑрӗччӗ.

Ҫук, шутламаҫҫӗ сар хӗрсемтинӗс хумӗ- 
сем хушшине тӑкӑнса кайнӑ ҫӑлтӑрсене

суйламашкӑн. Вӗсен савнийӗсен кӑкрисем 
ҫинче ахалех те темӗн чухле парнесем—
медальсемпе орденсем.* **

Уйӑх тухрӗ хураллама каҫӑн шӑплӑхне. 
Тӳпери хуркаййк ҫулӗ тӑрӑх кусса кайрӗҫ 
ылттӑн-кӗмӗл ҫӑлтӑрсем.

Тӗлӗретчӗ кӑнтӑр каҫӗ, лӑпкӑн сывласа. 
Акӑ халӗ куҫне уҫрӗ, меллӗн карӑнса. Си- 
сеймерӗм те эпӗ шурӑмпуҫӗ хӗрелме пуҫ- 
ланине.

Тул ҫутӑлать иккен.
Телей ҫывхарса килеть.

Кӑнтӑр хӗрӗсем
Чечек айлӑмӗнче шӑнкӑр-шӑнкӑр шыв 

юхать. Сулхӑн шыв, тӑрӑ шыв,—кӗмӗл шӑн- 
крав саслӑскер.

Сӗвекрех сӑрт хӗррипе чечекленсе сад 
ӳсет. Улма сачӗ, иҫӗм ҫырли сачӗ,—хавас-
лӑ юрӑ майлӑскер.* **

Ирсерен ик ҫамрӑкхӗр шыв ҫӗклеҫҫӗ ай- 
лӑмран картлӑ кӗвентесемпе. Пиллӗх панӑ

вӗсене аслӑ Ҫӗршывӑмӑр-анне сыватмашкӑн 
ҫутҫанталӑк суранне.

Шӑвараҫҫӗ сар хӗрсем кашни ир, кашни 
каҫ улма йывӑҫҫисемпе иҫӗм ҫырли пах- 
чине. Суранланнӑ ҫеҫкесене чӗрӗ сӗткен 
кӳртеҫҫӗ кӑнтӑр хӗрӗсем.

*
Часах хунав кӑларӗҫ улма йывӑҫҫисемпе 

иҫӗм ҫырли тӗмӗсем. Пиҫсе ҫитӗҫ пахчара 
ҫупкӑм-ҫупкӑм ҫимӗҫсем кӑнтӑр хӗвелӗ 
ӑшшинче!

Кӗтсе илӗҫ сар хӗрсем инҫетри-инҫетри 
савнӑ тусӗсене. Кӗтсе илӗҫ парнепе—пиҫсе 
ҫитнӗ ҫимӗҫпе, хӗрсе ҫитнӗ чӗрепе, кӑмӑл 
тулли вӗри юратупа.

Мухтав сире, кӑнтӑр хӗрӗсем, Тӑван 
Ҫӗршыв чечекӗсем!

Аманнӑ салтак
Хура тинӗс хум шавне итлесе, чӑваш сал- 

такӗ выртать лазаретра. Тапхӑр-тапхӑр ҫит- 
се ҫапӑнаҫҫӗ вӑйлӑ хумсем ҫыран хӗррине, 
айлӑн ҫийлӗн купаланса выртакан чулсене 
аркатса тӗпретеҫҫӗ.

Анлӑ Атӑл хумӗсем шавланине итлес ки- 
лет аманнӑ салтакӑи, тӑван халӑхӑн кӗвви.- 
юррисене итлес килет. Ҫавӑнпа ҫӗрӗпех

куҫ хупаймасть ҫамрӑк салтак, тӗрлӗ-мӗрлӗ 
шу/ӑшсемпе пӑтранса асапланать.

Ентӗ тул та ҫутӑлать, шурӑмпуҫ те хӑпа- 
рать. Илӗм-тилӗм килеспе юлашки ҫӑлтӑр 
куҫне хупса анаслать. Салтакӑн ҫеҫ ху- 
пӑнмасть мӑшӑр кӑвак куҫӗ.

Аса илет Атӑл каччи хӑйӗн инҫетри кил- 
йышнв, ас{)ан кайми варлине.

Айва ҫеҫки ҫине кӑвакхуппи лимон шӑр- 
шиллӗ сывлӑм юхтарать.

Пухса илейресчӗ халь ҫавӑ сывлӑма ҫамрӑк 
салтакӑн тунсӑх кӑмӑлне уҫӑлтармашкӑн. 
Мерчен ярӑмӗтуса халаланӑ пулӗччӗ ҫамрӑк 
каччӑ чун пек савнӑ сар хӗрне!

Акӑ хӗвел те тухрӗ, йӑлкӑшса. Тинӗс хӗр- 
ринчи керменсем хыҫҫипе ӑшӑ ҫил чупка- 
лать, тилӗ пек вӑрттӑн йӑпшӑнса.

Илсе ҫитерсемччӗ, ирхи хаваслӑ ҫил хӑвӑн 
ҫемҫе ҫунаттусем ҫинче аманнӑ салтак са- 
ламне Атӑл хӗрринчи хура куҫлӑ хӗр пат- 
не!

Хӑна юрри
Мӗн эс манаҫаплах мӗскӗн салтак вырӑн- 

не шутлатӑн? Манӑн суранӑмсем тахҫанах 
тӳрленсе ҫитнӗ ӗнтӗ. Сӑн-сӑпатӑм кӑна шу- 
ралса юлчӗ пуль тӳссе ирттернӗ асапран...

Пӑх-халӗ манӑн кушӑрхаса кайнӑ питӗмрен, 
вуласа тух—-мӗн ҫырса хӑварнӑ унта ҫав 
иртнӗ хаяр пурӑнӑҫ!

„Ҫӗнтерӳ" колхозӗнче кашии килӗренех 
ытарайми чаплӑ пахчасем ӳсеҫҫӗ. Хӗвел 
ҫинчи сывлӑм тумламӗсем евӗр йӑлтӑртат- 
са ҫиҫеҫҫӗ иҫӗм ҫырли сапакисем. Ҫӗрелле 
тайӑлса хӗрелеҫҫӗ улмасем, витӗр кӑна ку- 
рӑнса тӑракан Крым улмисем.

*  -Л-

Килсе ларт ман ума кӗмӗл турилккепеле 
пиҫсе ҫитнӗ иҫӗм ҫырли; купаласа хур хӗ- 
велпе шӑранса тӑракан улмусене. Кӑна ыт- 
лашши нӳмай кнрлӗ тесе ан шутла. Эпӗ 
куҫӑмпа курсах та-тӑранӑп, ырӑ ҫимӗҫ шӑр- 
шипе кӑна та ӳсӗрӗлсе мухмӑрлӑп.

Пайтах маттур хӗр-пикесем ӳсеҫҫӗ Ҫӗнӗ 
Сала колхозӗнче. Кӳршӗ колхоз хӗрӗсем те 
вӗсенчен кая мар. Чӗнсе килӗпӗр вӗсенчен 
чи мухтавлӑраххисене, ӗҫре чапа тухнисене.

Аманнӑ салтак умне тӑрса, вӗсем хӑйсен 
илемлӗ юррисене юрласа кӑтартчӑр, тун- 
сӑхласа ҫитнӗ чуна уҫса яччӑр, пирӗн ҫам- 

рӑклӑх кӑлӑхах иртсе кайманни ҫинчен 
ӑнлантарса паччӑр.*  *

Ҫын савнийӗсенеӑмсанать ку тесе ан шут- 
ла. Манӑн хамӑнах аслӑ Атӑл хӗрринче чун 
пек юратнӑ савни^ӗм пур. Йӗпхӗм хура 
куҫлӑскер, хура пурҫӑн ҫивӗтлӗскер.

. *

Сирӗн колхоз хӗрӗсенчек чечекпе шерпет 
шӑрши кӗрет. Манран—вӗри суранпа тар 
ҫунӑкӗ шӑрши кӗрет акӑ.

Чипер пикесем пӑрчӑкансем пек йӑпӑртат- 
са ӗҫлесе ҫӳреҫҫӗ-ҫке пахчара, ирӗке тухнӑ 
ҫӗр ҫинче.

Хӑйсен тусӗсем инҫетри походран чаплӑ 
ҫӗнтерӳпе таврӑнасса кӗтсе, илемлӗчечек- 
семпе тутлӑ ҫимӗҫсем ӳстереҫҫӗ сар хӗрсем.

Унтан та ытларах—тасаюратӑва нимӗнле 
кирӗк тивретсе вараламасӑр упраса усраҫ- 
ҫӗ вӗсем.

Иҫӗм ҫырли эрехӗ
Хуть ҫиллен, хуть ятла халӗ эс мана,— 

иҫӗм ҫырли эрехӗ еҫсе ӳсӗрӗлтӗм эп паян.
Хухса туртӑннӑ питӗмсем хӗвел пекеххӗ- 

релчӗҫ манӑн,суранланнӑ шӑм-шакӑм ҫулҫӑ 
пек ҫӑмӑлланчӗ, чӗрем вунҫич ҫулхи евӗр 
ҫамрӑкланчӗ.

Чӑшкӑрса ҫеҫ вӗресе тӑрать ҫап-ҫут черк- 
ке ӑшӗнче симпыл шӑршипе кӑпӑкланакан 
эрех шерпечӗ.

Тӑван ҫӗршыв хӗрӗсем хӑналаҫҫӗ-ҫке мана, 
сурансенчен сывалса ҫитнӗ салтака.

Хам сывлӑхӑмшӑн ӗҫме сӗнчӗҫ вӗсем мана 
малтанхи черккене,—эпӗ ҫӗршыв сывлӑхӗ- 
шӗн ӗҫрӗм.

Тӑвансен сывлӑхӗшӗн ӗҫме хушрӗҫ 
иккӗмӗш черккене,—эпӗ кӑвак шинеллӗ 
тусӑмсемпе юлташӑмсемшӗн ӳпӗнтертӗм.

Хӑйсен сывлӑхӗшӗн ӗҫме ыйтрӗҫ виҫҫӗмӗш 
черккене,—эпӗ ҫутӑ Атӑл хӗрринчи мӑшӑр 
хура куҫлӑ ҫамрӑк пике сывлӑхӗшӗн ӗҫрӗм.

Авӑ ҫавӑнпа ӳсӗрӗлсе кайрӑм эп паян. 
Хуть ҫиллен, хуть ятла ӗнтӗ халӗ эс мана,— 
иҫӗм ҫырли эрехӗ шавлать ман пуҫӑмра...

КӖМӖЛ ТОПОЛЬ
Мелитополь пахчинче 
Кӗмӗл тополь 
Меллӗн ӳснӗ хумханса 
Пит те шукӑль.
Вӑл телейлӗ Ҫӗршыва 
Сума-сунӑ,
Каҫӑн-ирӗн сывлӑмпа 
Питне ҫунӑ.
Вӗлтӗр-вӗлтӗр ҫулҫисем  ̂
Вӗлтӗртетнӗ,
Лӑпкӑ ирӗн шӑплӑхне 
Чӗнтӗрлетнӗ.
Анчах ахӑр самана 
Алхасайрӗ.
Тамӑк вучӗ таврана 
Кусса кайрӗ.
Ҫичӗ ютӑн 'ҫыннисем 
Ҫитсе кӗчӗҫ,

Вараларӗҫ Ҫӗршыва, 
Вилӗм кӳчӗҫ.
Йынӑшать те ахлатать 
Мелитополь.
Юнлӑ сывлӑм юхтарать 
Кӗмӗл тополь.
Ҫук, асаймӗ тек тӑшман, 
Алхасаймӗ!
Пурнӑҫпа тек туртӑшма 
Пултараймӗ!
Кар ҫӗкленчӗ те Ҫӗршкв 
Хаярланчӗ,
Чиклентерчӗ тӑшмана, 
Вӑрхӑнтарчӗ.
Щурӑмпуҫӗ хӗрелет, 
Ӳ1ф ӗ сывлӑм.
Саламларӗ Кӗвеле 
Ман Ҫӗршывӑм.
Кӗтсе илчӗ Ҫут Куна 
Мелитополь.
Час кӑларчӗ чӗр хунав 
Кӗмӗл тополь.

ҪЕНТЕРӲ ЮРРИ
Кӗр хӗвелӗ тараватлӑн шӑранать.
Пит те капӑр ҫутҫанталӑкӑн кулли! 
Сасӑ кайрӗ савӑк хумлӑн таврана,
Умри праҫник—пирӗн чунӑмӑр тулли,
Аслӑ Сталин, ҫут хӗвелӗмӗр, ҫак ир 
Саламларӗ ӑшӑ кӑмӑллӑн пире; 
Пархатарлӑн черкке йӑтрӑмӑр эпвр,— 
Ҫӗнӗ ӗмӗр! Саншӑн уҫӑлчӗ чӗре.
Тӑвӑл иртрӗ. Кӗрлемест тек аслати. 
Кӗтнӗ куншӑн ярӑмланчӗ асамат. 
Чечеклентӗр лӑпкӑ. пурӑнӑҫ калчи, 
Ылттӑн хумлӑн ҫӗкленейтӗрччӗ самант!
Канӑҫ ҫитрӗ пӗтӗм ҫутӑ тӗнчене,
Ырлӑх пултӑр сана, ирӗклӗ Этем! 
Юмахри пек чапа тухнӑ ҫынсене 
Мухтаса эп юррӑма халь ҫӗнетем.
Тек ураймӗ самурайӗ тухӑҫра,
Сӑхӑ нимӗҫ сӑхланаймӗ анӑҫран.

Шурӑмпуҫ пек янкӑр ҫутӑ пурнӑҫра 
Хӑратаймӗ пире вилӗм тупӑкран.
Ирӗк куншӑн хӗлхемленнӗ хӗвеле 
Вупӑр ҫимӗ, варалаймӗ нихӑҫан. 
Ҫутӑ хӗҫ пек хурҫӑланнӑ телее 
Амсанаймӗ выҫӑ ӗмӗтлӗ тӑшман.
^лтӑрать тӑван ҫӗршывӑмӑр паян. 
Ӗмӗт'ҫутӑ. Вӑй-хӑватӑмӑр хӗрӳ. 
Эпӗр паттӑррӑн янратӑпӑр ялан; 
Сывӑ пултӑр пирӗн чаплӑ ҫӗнтерӳ!
Тав тӑватпӑр аслӑ Сталина эпир: 
Чыс-салам, тӑван ҫулпуҫӑмӑр, сана! 
Эсӗ пирӗн полководец, командир,— 
Сывӑ пурӑн ӗмӗр-ӗмӗр, яланах!



Кӗрсе вырт, савниҫӗм! Ыйхуна ан тат. 
Пит ӗшентӗн пулӗ кун каҫипеле. > 
Тӳперен ав уйӑх пӑхрӗ вӑтанса,
Ҫӑлтӑр чӳхенейрӗ лӑпкӑ ҫилпелв.
Сулхӑнпа ҫӳҫентӗр вырӑсла хапха, 
Шуҫӑм укалатӑр унӑн чӗнтӗрне.
Сан ҫине тивлетлӗн хаклӑ ахахпа 
Ҫӗмӗрт ҫеҫкисем ҫеҫ тӑкчӑр шерпетне.
Куҫна хуп, савниҫӗм, ырӑ тӗлӗк кур1̂  
Э.пӗ хам хураллӑп санӑн ыйхуна. 
Чӗремре ман саншӑн пысӑк ӗмӗт пур, 
Анчах каламарӑм ун ҫинчен сана.
Кӑвакарчӑн пулӑп эп кӗҫӗрлӗхе.
Вӗҫсӗ ӳкӗп савӑн чатӑру умне. 
Ҫунатӑма хурӑп кӑкӑру ҫине,
Шӑппӑи чӑмӑртанӑп сан чӗрӳ ҫумне.

Мӗншӗн эпӗ ҫутӑ уйӑх мар-ши? 
Ҫутӑ уйӑх пулнӑ пулсанах,
Кантӑк витӗр яланах
Хурал тӑрӑттӑм сана ^
Кашни ҫӗр, кашни каҫ,
Куҫ хупмасӑр пач!
Мӗншӗн эпӗ сарӑ шӑпчӑк мар-ши? 
Сарӑ шӑпчӑк пулнӑ пулсанах, 
Савӑнтарӑттӑм сана 
Ирӗн-каҫӑн, яланах 
Ырӑ юррӑмсемпеле,
Ҫепӗҫ сӑввӑмсемпеле.
Мӗншӗн эпӗ ылттӑн ӑсти мар-ши? 
Ылттӑн ӑсти пулнӑ пулсанах,
Парне кӳрӗттӗм сана,
Ылттӑн хутпа чӗркесе 
Хамӑн шухӑ чӗреме,
Вут пек вӗреме!

Мӗншӗн эпӗ шурӑ акӑш иар-ши? 
Шурӑ акӑш пулнӑ пулсанах,
Илсе кайӑттӑм*“сана,
Ҫунатсем ҫине лартса,
Инҫенех, инҫенех,
Мелӗм ҫитсенех...



ТЛРАИ ТУТРИ
Тарай тутрин хӗрри ҫыруллӑ, теҫ, 
Пӗр ҫыруне халех вуласчӗ ман. 
Вӑл ҫыр'ӑва халех вуламасан, 
Пурҫӑн Ҫырун тӗрри хуралмӗ-ши?
Вуник пике пӗрле халь ӑмӑртаҫ, 
Ӑмӑртура мала тухасчӗ ман. 
Ӑмӑртура мала тухаймасан, 
Колхоз пикин ячӗ хуралмб-ши?
Колхоз ҫаранӗнче ай виҫ пакус, 
Пӗрне хамах ҫулнӑн ай туйӑнать. 
Хам ҫулнӑ пакусне хам пухмасан 
Ӗҫ кунӗсем сая ай каймӗҫ-ши?
Ҫакӑн чухлӗ маттур' йӗкӗт ҫинче 
Пӗри стахановец пулса ӗҫлет. 
Маттур стахановца ай савмасан 
Колхоз пикин ячӗ ай каймӗ-ши?

Эпӗ тух^ - пахчана 
Шурӑ роза пуҫтарма. 
Уйӑх тулнӑ тахҫанах, 
Уйӑх—ылттӑн кустӑрма.
Эпӗ пӑхрӑм тӳпене, 
Куртӑм тӗпсӗр пӗлӗте. 
Шупка уйӑх чӳхенсе 
Хумхантарчӗ ӗмӗте.
Эпӗ тухрӑм урама 
Чун савнипе ҫӳреме. 
Савнӑ тусӑм—хура куҫ 
Хыптарать ман чӗреме.
Эпӗ патӑм тусӑма 
Шурӑ роза пиллесе: 
,Савн4 тусӑм—хура куҫ, 
Кӑмӑлӑ эс тек ан хуҫ!“

ШУРА ООЗА

Шур Атӑлта акӑш ярӑнать,
Ҫамрӑк пике евӗр курӑнать.
Ай-хай-ах, савниҫбм, хура куҫ,
Ҫавӑ шурӑ акӑш эсе мар-ши тетӗп?
Хурӑнлӑхра шӑпчӑк юр-юрлать,
Пике сасси евӗр туйӑнать.
Ай-хай-ах, савниҫӗм, хура куҫ,
Ҫавӑ сарӑ шӑпчӑк эсӗ мар-ши тетӗа?
Сад пахчинче мӑкӑнь ҫурӑлать,
Пике тути евӗр туйӑнагь.
Ай -хай-ах, савниҫӗм, хура куҫ,
Ҫавӑ хитре мӑкӑнь эсӗ мар-ши тетӗп?
Чӑн тӳпере ҫӑлтӑр ҫуталать,
Пике куҫӗ евӗр йӑлкӑшать.
Ай-хай-ах, савниҫӗм, хура куҫ,
Ҫавӑ ҫутӑ ҫӑлтӑр эсӗ мар-ши тетӗн?

ШУР АТАЛТА

КАҪХИ ЮРӐ
Эсӗ уйӑх пулсан, эпӗ ҫӑлтӑр пулам! 
Шурӑмпуҫ ҫуттипе чӳхенсе ҫуталам. 
Инҫетри телее йӗрлесе тупнӑ чух 
Сан ҫине аякран пӑхнипех савӑнам.
Эсӗ пурнӑҫ пулсан, эпӗ тӗлӗк пулам, 
Вӑрттӑн каҫ шӑплӑхне хускатмасӑр сывлам. 
Эп сана юмахри тӗнчене куҫарса,
Юрату шерпетне астивсе пӑхтарам!
Эсӗ ӗмӗт пулсан, эпӗ шухӑш пулам,
Ҫиҫӗм пек васкаса, сан хыҫран хӑвалан! 
Ватӑлми чӗрене канӑҫ ҫитнӗ чухне 
Сан чунна асамла телейпе хумхатам.
Эсӗ тинӗс пулсан, эп ун хумӗ пулам, 
Тӑвӑлпа тулхӑрса, хӗвелпе ҫутӑлам! 
Палкаса тӑракан аслӑ пурнӑҫ ҫвнчен 
Манӑҫми юрӑсем юрласа хӑварам.

73



Эсӗ мӑкӑнь пулсан, эп пылхурчӗ пулам, 
Ҫеҫкӳне ҫунатпа сӗртӗнсе ачашлам. 
Чӗрери тунсӑха ҫилпеле вӗҫтерсе 
Виличчен юратма вӗрентсе хӑварам!



ЮРА
Колхоз пахчийенче ҫӳре-ҫӳре 
Ҫырла сапакисем суйларӑм эп; 
Ҫырла сапӑкисем суйларӑм эп, 
Ҫиесшӗн мар, шӑршне пӗлесшӗн. 
Йӑлӑм вӑрманӗнче ҫӳре-ҫӳре 
Маттур сар ачапа вылярӑм эп; 
Маттур сар ачапа вылярӑм эп, 
Каясшӑн мар, ӑсне пӗлесшӗн.
Чӳречӗрсем ҫинче, куссуй ҫинче, 
Шурӑ пурҫӑн тутри хут ҫинче. 
Унӑн тӗс каяспа каймассине 
Хыпашласа пӑхсах чухларӑм; 
Тусӑм савассипе савмассине 
Мӑшӑр куҫпа пӑхсах чухларӑм.

Шурӑ сӗтел ҫитти мӗншӗн хитре? 
Арки вӗҫне чӗнтӗр тытнӑран. 
Арки вӗҫне чӗнтӗр тытнӑран мар, 
Шерепине пурҫӑн сыпнӑран.

Шерепине пурҫӑн сыпнӑран мар, 
Сӗтел ҫине сарса хунӑран.
Хамӑрах та савни мӗншӗн хитре? 
Куҫ айӗпе вӑрттӑн пӑхнӑран.
Куҫ айпе вӑрттӑн пӑхнӑран мар, 
Ӗҫре ялан малта пулнӑран:
Ьҫре малта пулнӑран ҫеҫ те мар,- 
Кӑкри ҫине орден ҫакнӑран!



ҪУРКУННЕ
Йӗлме крыльцаллӑ ҫӗнӗ ҫурт умне 
Пӗр мӑшӑр шӑнкӑрчӑ килсе иленчӗ... 
Чуна уҫсамччӗ эс, хӗвеллӗ ҫуркунне, 
Кӗрен хумсем ҫинче вӗҫсе килсемччӗ!

Вӑштӑр кӑна вӑштӑр вӗрсе иртет,
Хӗл ыйхине сирсе, йӑпанчӑк ҫилӗ. 
Пин-пин хӗвел ташша ӗнтет хирте, 
Ҫӗкленчӗ аслӑ пурӑнӑҫ пеххилӗ.

Юман юпаллӑ сар калиткаран 
Саркаланса утса тухать мучийӗ.
Кӑвак сухалӗ ун—кӑкри таран,
Паян вӑл ҫакӑ тутӑ ҫӗр хуҫийӗ.

К$мӗл чаршав ҫине ҫурхи тӑри 
Шевле ҫиппипеле тӗрӗ тӗрлерӗ. 
Вӑтанчӑк пикене куҫ хӗсрӗ тракторист, 
Анчах чӗкеҫ чӗлхи тупма пӗлмерӗ.

Сӑмахсӑрах ӑнланчӗ ҫамрӑк хӗр:
Ҫурхи вӑйпа вӗрет мӗн чунхавалӗ. 
Ҫӗклерӗ кӑкрине хӑватлӑ |ҫӗр,—
Чӗре ҫинчи суран часах сывалӗ.
Ыр вӑрлӑхран шӑтса тухать калча, 
Папка ҫумне папка хушать ^татваррӑн; 
Пӗрчийӗсем тулса ҫитсен анчах 
Тӑван уй-хир перекетне юхтарӗ.
Ҫампа йккен хаваслӑ ҫил хумне 
Шӑнкӑравларӗ шӑнкӑрчӑ-асамҫӑ.
Чечек ҫурсам,' хӗвеллӗ ҫуркунне, 
Хӗрпе качча пеххиллӗхне парсамччӗ!



ЕҪКЕ ЮРРИ
Пуҫлар халӗ симпыл ан пичкине, 
Еҫер халӗ колхоз ай ӗҫкине.
Эс те тӑван иккен, эп те  ̂тӑван,— 
Пӗрле ӗҫсе-ҫиме епле аван!
Хур-кайӑксем килет картипеле, 
Кайри танаштӑрччӗ малтипеле. 
Куллен ӗҫре эпир пӗр пек хастар, 
Наянланса ята ярас та мар.
Ҫилсем вӗрет иккен, ҫилсем вӗрет, • 
Вут пек эрех вӗрет ҫут черккере. 
Пирӗнгнех те ӗмӗр ай иккӗ мар,— 
Тавай ӗҫер-ҫиер те савӑнар!
Ай-хай хаяр иккен те сӑрисем,
Пӗрер курка ӗҫсен те пуҫ кашлать. 
Ай-хай маттур иккен те  хӑнисем, 
Витре тӗпне ҫапсан та шеп ташлать. 
Ай-люр кинар иккен, ай-люр кинар, 
Виличченех пӗрле ай пурӑнар!

Лапкаях та лапка шур юр ҫӑвать; 
Юрти ута юртми тӑвас тет пуль. 
Курка ҫине курка килех тӑрать,—
Ик урана утми тӑвас тет пуль.
Юртиех те юртми ай ҫӳреме 
Пирӗн колхоз лаши начарах мар. 
Пулиех те пулми ӗҫсе-ҫиме 
Пирӗн колхоз пӳлми халь ҫара мар. 
Ай-люр кинам иккен, ай-люр кинам, 
Хӑш хулӑрТан тытса халь тайӑнам?
Ӗнтӗ хӗвел кулать, хӗвел кулать, 
Колхоз ӗҫкипеле сӗтел тулать.
Тавай ӗҫсе-ҫиер, выляр кулар,
Тӑван ҫӗре-шыва сума сӑвар.
Таллим кӑна таллим ай сар пурҫин, 
Куҫ туллиех иккен хитре тӗрри. 
Тӑван Ҫӗршыв пекки ӑҫта пур-ши?— 
Хаваслӑхпа ҫнҫет кашнин чӗри!

Ю РА
Пурҫӑнах та кбпе, шапшур кӗпе; 
Ҫанни кӗскр тесе калаҫҫӗ пуль. 
Каласан та калаҫ—ӳпкевбм ҫук:
Ытах ҫанни кӗске тееҫ пулсан,
Манӑн пурҫӑн кӗпем татах та пур.
Сӗтелех те тулли ҫак ӗҫкӗре 
Юрӑ ӑстин кӗвви килмест, теҫ пуль. 
Каласан та калаҫ—ӳпкевӗм ҫук: 
Нӳхрепсенчен симпыл тухас пулсан, 
Манӑн юррӑм-кӗввӗм татах та пур.

